
Nd. 222. Frumvarp til laga [114. mál]
um Sjóvinnuskóla íslands.

Flm.: GUs Guðmundsson.

1. gr.
A Íslandi skal vera skóli, er hefur það hlutverk að veita ungum mönnum, sem

ætla sér að gerast sjómenn, verklega undirstöðumenntun í sjómannsstörfum, bæði
á fiskiskipum og kaupskipum.

2. gr.
Skólinn heitir Sjóvinnuskóli Islands. Heimili hans er Reykjavik.

3. gr.
í skólanum skal kenna: bátaæfingar, róður, siglingu og stjórn vélbáta. meðferð

kaðla og víra, viðhald skips, reiða og fargagna. frumatriði um byggingu skips,
máttarviði, aðalhluta og sundurhólfun, stýrisútbúnað, legufæri og losunartæki, frum-
atriði siglingafræði, ágrip af siglingareglum, notkun handlóðs, skriðmælis og lóð-
vindudjúpmælis. Veitt skal fræðsla um veiðarfæri, uppsetningu þeirra, viðgerð og
viðhald. Kennd skulu undirstöðuatriði um meðferð og gæzlu smábátavéla, nemendum
gerð grein fyrir eldsvoðahættu um borð í skipum og leiðbeint um eldvarnir. Kennd
skal dagleg notkun móðurmálsins, einkum varðandi bréfaskriftir, skeytasendingar.
skýrslugerð og stöðuumsóknir. Nemendum skal leiðbeint um hjálp í viðlögum, kennd
frumatriði í þjóðfélagsfræði og gerð grein fyrir helztu lögum og reglugerðum, er
snerta sjómannsstarfið. Æfð skal leikfimi og sund, einkum björgunarsund. Nemend-
um skal leiðbeint um fataþvott og fataviðgerðir, hirðingu herbergja og aðstoðar-
störf í eldhúsi.

Enn fremur skulu nemendum með fyrirlestrum og á annan hátt kynnt helztu
siglingatæki (bergmálsdýptarmælir, miðunarstöð. talstöð, ratsjá, fisksjá o. s. frv.) og
leiðbeint um vita og sjómerki. Þeim skal einnig með fyrirlestrum gerð grein fyrir
mikilvægi sjávarútvegs og siglinga.

4. gr.
Siglingamálaráðuneytið ræður hæfan mann til að veita skólanum forstöðu og

hafa kennslu með höndum. Aður en það embætti er veitt, skal ráðuneytið hafa leitað
tillagna Farmanna- og fiskimannasambands Íslands. Ráðuneytið ræður einnig tvo
fasta kennara við skólann, svo og stundakennara og aðstoðarkennara eftir þörfum,
í samráði við forstöðumann skólans. - Laun forstöðumanns og fastráðinna kenn-
ara skulu ákveðin í launalögum, en laun tímakennara ákveður siglingamálaráðu-
neytið.

5. gr.
Skólinn er undir umsjá þriggja manna skólanefndar. Skipar siglingamálaráðherra

formann hennar, Farmanna- og fiskimannasambandið tilnefnir einn nefndarmann,
en forstöðumaður skólans skal jafnan vera þriðji nefndarmaður. Skólanefnd skal
hafa á hendi eftirlit og umsjá með rekstri skólans samkvæmt nánari reglum, er
siglingamálaráðherra setur.

6. gr.
Útgjöld við rekstur skólans greiðist úr ríkissjóði samkvæmt fjárveitingu á fjár-

lögum.
7. gr.

Skólinn skal hafa aðalaðsetur í Reykjavík, og þar skal a. 111. k. haldið eitt sjó-
vinnunámskeið ár hvert, en tvö eða fleiri, ef ástæður þykja til. Jafnframt ber skól-
anum að koma upp hliðstæðum námskeiðum í helztu kaupstöðum og útgerðar-



stöðum landsins svo oft sem ástæður þykja til og möguleikar leyfa. Skulu slik
námskeið eigi færri árlega en eitt í hverjum landsfjórðungí. Hinir föstu kennarar
skólans veita námskeiðum þessum forstöðu til skiptis, en heima fengnir kennslu-
kraftar skulu hagnýttir eftir föngum. Forstöðumaður sjóvinnuskólans og skóla-
nefnd sjá um framkvæmd námskeiðanna í samráði við bæjar- og sveitarstjórnir á
hverjum stað. - Siglingamálaráðuneytið setur reglur um námskeið þessi, að fengn-
um tillögum forstöðumanns skólans.

8. gr.
Hvert námskeið skal standa þrjá mánuði hið skemmsta, og fær enginn prófvott-

orð frá skólanum, sem þar hefur stundað nám skemmri tíma.

9. gr.
Rétt til inntöku Í skólann á hver sá unglingur, sem lokið hefur barnaskólaprófi

og orðinn er fullra 14 ára, enda sé hann ekki haldinn neinum næmum sjúkdómi.

10. gr.
Próf skal haldið að loknu hverju námskeiði, og skal siglingamálaráðuneytið

setja um það reglur, að fengnum tillögum forstöðumanns skólans. Hverjum nem-
anda, er stenzt prófið, skal afhent prófvottorð.

11. gr.
Þeir, sem lokið hafa prófi frá sjóvinnuskólanum. skulu hafa forgangsrétt um-

fram óvana menn til básetastarfa á Íslenzkum farþega- og fiskiskipum, 40 lesta og
stærri. Skulu skráningarstjórar sjá um, að þessu ákvæði sé framfylgt.

12. gr.
Námstími í sjóvinnuskólanum gildir sem hluti af siglingatíma þeim, sem krafizt

er lögum samkvæmt til inntöku í stýrimannaskólann í Reykjavík.

13. gr.
Lög þessi öðlast þegar gildi.

Greinargerð.
íslendingar hafa átt því láni að fagna að eiga röska og vel verki farna sjómanna-

stétt. íslenzkir sjómenn hafa sýnt með afköstum sínum og öllu starfi, að þeir hafa
staðið stéttarbræðrum sínum í öðrum löndum fyllilega á sporði, og er þá ekki fast
að orði kveðið. Svo hefur jafnan verið á liðnum tímum, að eldri kynslóð kenndi
hinni yngri öll algeng störf, bæði til sjávar og sveita. Þeir æskumenn, sem ólust
upp við sjávarsiðu. hófu þegar á ungum aldri þátttöku í störfum hinna fullorðnu
og kynntust því snemma öllum verksháttum til sjávar. Var það algengt, að drengir
kynnu algeng sjávarstörf um fermingaraldur, og töldust þvi fullgildir i skiprúm.
þegar er þeir höfðu líkamsburði til. Reyndist þeim auðvelt að ná fullum tökum á
starfinu, þegar undirstaðan hafði verið rétt lögð og nægilega snemma.

Á síðari tímum hafa orðið gagngerar breytingar á Íslenzku þjóðlífi, eigi sízt
vegna aukinnar tækni og sérhæfingar, sem einkennir vora tíma. Hins er ekki að
dyljast, að þróun þjóðfélagsins hefur átt drjúgan hlut að þVÍ að beina hug og hönd
æskufólks frá framleiðslustörfum og í aðrar áttir. Nú er, sem betur fer, af sú tíð,
er vel gefnir unglingar áttu þess engan kost að afla sér æskilegrar þekkingar og
fræðslu í þeim menntum, sem á bók verða lærðar. Hitt þykir mörgum nokkurt
Íhugunarefni, hvort ekki sé stefnt út i gagnstæðar öfgar, þar eð allt æskufólk, hvort
sem það er til bóknáms fallið eða ekki, er að lögum keyrt á skólabekki og þrýst til
bóknáms um langt árabil. Hefur á síðustu árum vaknað skilningur á því, að í þessu
efni sé nokkurra breytinga þörf. Af þeim sökum er það, að undanfarið hefur verið

mikið rætt og ritað um svonefndar verknámsdeildir í skólum landsins. Er sú skoðun
tekin að ryðja sér mjög til rúms, að naumast verði öllu lengur við það unað, að
bóknám sé allsráðandi í skólum og börn og unglingar kynnist að litlu eða engu
leyti hagnýtum störfum við atvinnuvegi landsmanna. Svo er ráð fyrir gert í hinu
viðamikla fræðslukerfi, sem nú hefur gilt um skeið, að innan ramma þess sé verk-
námsdeildum ætlað nokkurt rúm. Hins vegar verður enn lítið vart verknámsdeilda
þessara, og mun þess að öllum líkindum langt að biða, að þær komist á fót víðs
vegar um land og í sæmilegt horf.

Tala nemenda í skólum landsins mun nú vera um 30 þúsund á ári hverju. Þessi
mikli fjöldi nemenda fær að mjög litlu leyti tilsögn í hagnýtum störfum, en hins
vegar kynstrin öll af bóklegum fræðum. Er augljóst, að til vandræða horfir, ef allt
æskufólk landsins er slitið úr tengslum við atvinnuvegina og kann IUt eða ekki til
verka við þau störf, sem afkoma þjóðfélagsins byggist á. Eigi þjóðfébgið ekki að
sporðreisast með öllu, hlýtur þó svo að fara, að meiri hluti hinnar uppvaxandi kyn-
slóðar helgi sig framleiðslustörfum, þá er fram líða stundir.

Þess gætir nú í æ ríkari mæli, að ungir menn veigra sér við að gera sjómennsku
sér að atvinnu, svo sem brýna nauðsyn ber þó til, eigi okkur Íslendingum að auðn-
ast að halda hér uppi menningarþjóðfélagi og standa efnahagslega á eigin fótum.
Ótrygg og léleg kjör, einkum á bátaflota landsmanna, eiga að sjálfsögðu verulegan
þátt í þessu. Er í því efni brýnna umbóta þörf, þótt hér verði ekki farið lengra út
í þá sálma. En önnur veigamikil ástæða til þessarar óheillavænlegu þróunar er þó
vafalaust sú, að æskumenn eru nú fremur en áður slitnir úr beinum tengslum við
þennan undirstöðuatvinnuveg þjóðarinnar. Þeir læra ekki lengur, eins og fyrri
kynslóðir gerðu, sjóvinnustörfin á ungum aldri; huga þeirra er beint að öðrum
efnum. Hefur sú þörf þó aldrei verið brýnni en nú, að sjómannaefni kynntust
þegar í æsku hinum ýmsu hliðum sjómennskunnar. því er svo varið um sjómennsku
sem aðrar starfsgreinar, að stóraukin tækni hefur gert það nauðsynlegt, að nú-
tíma sjómaður hafi til að bera margvíslega kunnáttu og þekkingu í starfi, ef hann á
að geta talizt fullgildur verkmaður og vera fær um að skipa rúm sitt með sæmd.

Allir þeir, sem bera hag íslenzks sjávarútvegs fyrir brjósti, sjá, að hér stefnir
í algert óefni, ef ekkert verður að gert. Einhver dýrmætasta eign þjóðarinnar er
skipaflotinn og hin margvíslegu tæki, sem honum tilheyra. Þar er mikið fjármagn
bundið, enda von mikils fjárafla, ef vel tekst til um rekstur. Það er því mikils virði
frá þjóðhagslegu sjónarmiði, að skip og tæki séu jafnan að fullu hagnýtt og á þann
veg, sem bezt verður á kosið. En til þess þarf verulega kunnáttu. Vel verki farin
sjómannastétt hefur verið og hlýtur að verða einn af hyrningarsteinum íslenzks
þjóðfélags. því ber þjóðinni að sýna það i verki, að hún skilji mikilvægi þessarar
starfsgreinar. Verður það eigi sízt gert með því að sjá svo um, að verðandi sjómenn
eigi jafnan kost hinnar beztu fræðslu og menntunar, sem völ er á, svo að þeir geti
fullkomlega sinnt mikilvægu hlutverki sínu. Að því ber að keppa, að íslenzkir sjó-
menn standi í framtíðinni, eigi síður en hingað til, jafnfætis eða framar starfs-
bræðrum sínum í öðrum löndum. Það er oss hvort tveggja i senn metnáðar- og
hagsmunamál.

Svo er nú komið, að aðrar Norðurlandaþjóðir eru okkur lslendingum fremri
um flest það, er snertir fræðslu verðandi sjómanna á hinu verklega sviði. Hafa
þær komið á fót hjá sér fullkomnum sjóvinnuskólum, þar sem hvorki er sparað
til skólahúsa. kennslukrafta né nauðsynlegra tækja í þessu skyni.

íslenzk sjómannastétt hefur sýnt það og sannað í baráttu við óblíð náttúruöfl
á fiskimiðum og siglingaleiðum landsmanna, að hún á það fyllilega skilið, að vel
sé að henni búið, bæði um launakjör og alla aðstöðu til að leysa þjóðnýt störf af
höndum. Fullyrða má, að hver eyrir, sem veittur er til nauðsynlegrar fræðslu sjó-
mannaefna, ávaxtist margfaldlega í bættri meðferð dýrra skipa og tækja.

Með það i huga, sem lauslega hefur verið drepið á hér að framan, væntir flutn-
ingsmaður, að háttvirtir alþingismenn geri sér ljósa nauðsyn þess, að hér verði

komið á fót fastri kennslu í sjovmnu, þar sem unglingar eigi kost á að kynnast
hinum fjölþættu störfum til sjávarins og nema þau undir leiðsögn hæfra manna.
i þvi trausti er hér flutt frumvarp til laga um stofnun og rekstur sjóvinnuskóla.
Eins og fyrr getur, hafa bræðraþjóðir okkar á Norðurlöndum nú um skeið rekið
slíka skóla, er þykja mjög nauðsynlegir og hafa unnið örnetanlegt gagn. Hefur' flutn-
ingsmaður við samningu frumvarps þessa haft til hliðsjónar lög og reglugerðir um
slíka skóla í Danmörku og Svíþjóð, "Statens Sömandsskoler" og "De godkendte,
private Sömandsskoler" í Danmörku, en "Skolor för yrkesundervisning" i Svíþjóð,
þar sem kennsla í sjóvinnu er einn veigamestí þátturinn. Voru einnig gerðar ráð-
stafanir til að afla slíkra gagna frá Noregi, en þrátt fyrir nokkrar tilraunir hafa
þau ekki borizt. Virðist þó ekki ástæða til að fresta því lengur að bera fram frum-
varp þetta, svo að það megi komast til umræðu og athugunar á yfirstandandi þingi.

Einstakar greinar frumvarpsins þurfa naumast mikilla skýringa við. Eins og
frumvarpið ber með sér, eru þar engin ákvæði um skólabyggingar. enda telur
flutningsmaður, að vel megi hefjast handa um skipulagða framkvæmd slíkra nám-
skeiða sem hér um ræðir, án þess að efnt sé þegar í upphafi til sérstakrar húsa-
gerðar í því skyni. Í Reykjavík mundi fyrst um sinn hægt að koma sjóvinnukennsl-
unni fyrir að mestu leyti í sjómannaskólabyggingunni, og víðs vegar úti um land
mundi einnig kleift að leysa húsnæðisvandamálið, a. m. k, til bráðabirgða. Er eðli-
legt, að reynslan verði látin leiða í ljós, hvert gildi slík kennsla sem þessi muni
hafa, áður en lagt verður í mjög tilfinnanlegan kostnað.

Í frumvarpi þessu er lagt til, að ríkið standi straum af kostnaði við skólahald
þetta. Til greina kæmi að leggja á íslenzk skip vægt gjald, sem rynni til rekstrar
skólans. Er sá háttur hafður á í Danmörku. Mætti t. d. ákveða, að hvert skráningar-
skylt skip, 100 rúmlestir eða stærra, greiddi til ríkissjóðs árlegt gjald, er næmi kr.
3.00-4.00 á rúmlest hverja, og yrði því fé varið til að standa straum af rekstri
skólans.

Ákvæði 11. gr. frumvarpsins ber að skilja á þá leið, að þeir piltar, sem lokið
hafa prófi frá sjóvinnuskóla, skuli hafa meiri rétt til atvinnu á íslenzkum skipum
en aðrir nýliðar. Hins vegar þykir ekki fært að ætla þeim forgangsrétt, þá er j
hlut eiga vanir sjómenn.

